Вячеслав Гайзер видзӧдліс, кыдзи стрӧитчӧны социальнӧй объектъяс

Коми Республикаса юрнуӧдысь видзӧдліс Максаковкаын олӧма йӧзлы олӧм вылӧ стрӧитчысь пансионат, а сідзжӧ Лесозаводын универсальнӧй спорт комплекс улӧ производственнӧй здание выльмӧдӧм.

Ӧні вӧчӧны стрӧитан да монтаж уджъяс, лӧсьӧдӧны здание водзсӧ. Ӧттшӧтш туй тупкӧм вылӧ перйӧны муйӧжсӧ да мичмӧдӧны мутассӧ, дасьтысьӧны пӧжарнӧй водоём вӧчӧм кежлӧ. Заводитісны штукатуритны зданиелысь пытшкӧсса стенъяс, а сідзжӧ вӧчӧны пытшкӧсса электрическӧй везъяс.

Кыдзи висьталіс Коми Республикаса йӧзлы отсӧг сетан агентствоса юрнуӧдысь Илья Семяшкин, объект сдайтӧм вылӧ планируйтан кадколастыс — 2014 во пом. Учреждение лоӧ могмӧдӧма ӧнія реабилитируйтан оборудованиеӧн, мый отсӧгӧн стационарнӧй учреждениелӧн бур комфорта условиеясӧн лоӧ позянлун сетны олӧма гражданалы да вермытӧмъяслы социальнӧй да медицина услугаяс. Максаковкаын 50 морт вылӧ зданиесӧ стрӧитӧны канму-асшӧр ёртасян схема серти.

Сідзжӧ Вячеслав Гайзер видзӧдліс, кыдзи Лесозаводын универсальнӧй спорт комплекс улӧ производственнӧй здание вӧчӧмын мунӧны мӧд этапса уджъяс [Савин ул, 81 к. - Пасйӧд]. Медводдза этапыс помасис 2013 воын, кытчӧ пырисны 500 места вылӧ трибунаясӧн универсальнӧй спорт зал стрӧитӧм, медицинскӧя могмӧдан жыр, тренажёрнӧй зал, пызанвывса теннисӧн ворсан зал, буфет, административнӧй да служебно-бытӧвӧй жыръяс стрӧитӧм. Ставнас реконструкция вылӧ республиканскӧй сьӧмкудйысь муніс 270 миллион шайт.

Мӧд этапӧ пырӧны воча вермасьӧм вылӧ 5 торъя тренировочнӧй зал стрӧитӧм; дзескӧдӧм позянлуна йӧзлы торъя спорт зал, тренажёрнӧй зал, бокс зал, фитнес зал стрӧитӧм. Мӧд этап збыльмӧдӧм вылӧ ковмас 229 миллион шайт.

Талунъя лун вылӧ вӧчӧма нин став колана стрӧитан уджъяссӧ, ӧні лӧсьӧдны инженернӧй коммуникацияяс, вентиляция система да косметическӧй уджъяс. Комплекс думайтӧны восьтны 2014 вося нёльӧд кварталын.

Таысь кындзи, Вячеслав Гайзер видзӧдліс Савин, 26а улича кузя выльмӧдан спорт комплекс. Объектыс пырӧ «Олимпиада резервӧ томуловӧс дасьтан республиканскӧй спорт школа» челядьлы содтӧд тӧдӧмлун сетан канму сьӧмкуд учреждение веськӧдлӧм улӧ. 2014 во да 2015 да 2016 воясся планӧвӧй кадколаст вылӧ Коми Республикаса адреснӧй инвестиционнӧй уджтас серти артыштӧма сетны объект выльмӧдӧм кузя проектводзвывса документация дасьтӧм вылӧ сьӧм. Но, кыдзи висьталісны Вячеслав Гайзерлы, ӧнӧдз некутшӧм удж оз мун.

Бӧрас Вячеслав Гайзер нуӧдіс сӧвещание, кӧні кыпӧдлісны инспекция дырйи казялӧм тырмытӧмторъяс бырӧдӧм кузя юалӧмъяс. Коми Республикаса юрнуӧдысь тшӧктіс Коми Республикаса архитектура, стрӧитчӧм да коммунальнӧй овмӧс министерстволы ӧдйӧджык дасьтыны Савин, 26а  улича вылын спорткомплекс выльмӧдӧм кузя проектнӧй документациясӧ. Такӧд ӧттшӧтш министерстволы колӧ босьтны контроль улӧ ӧнія универсальнӧй спорткомплексын тшын мунан система лӧсьӧдӧм [Савин ул, 81 к. - Пасйӧд]. Тшӧктӧм серти, уджъяссӧ колӧ помавны шоныдӧн могмӧдан кад заводитчытӧдз.
